
Penyimpangan tingkah laku guru merupakan tingkah laku sukarela yang 
berkaitan dengan penyimpangan interpersonal, pendidikan, masa dan 
kerjasama yang mengancam norma organisasi dan dengan perbuatan 

tersebut mengancam suasana harmoni guru atau kolej vokasional (KV) atau 
kedua-duanya. Mengaplikasikan Teori Kognitif Sosial serta disokong oleh Teori 
Ketakterlibatan Moral dan Teori Pertukaran Sosial, kajian ini bertujuan 

menentukan kesan ketakterlibatan moral sebagai pengantara hubungan 
antara individualisme-kolektivisme, penyalahgunaan penyeliaan, tekanan 

penghasilan dan penyimpangan tingkah laku dalam kalangan guru KV di 
Malaysia.  
 

 
Kajian ini menggunakan pendekatan kuantitatif, kaedah tinjauan dan teknik 
keratan lintang. Populasi kajian terdiri dari 7,087 guru yang berkhidmat di 80 

buah KV. Sampel kajian terdiri dari 390 guru KV yang berkhidmat di 14 buah 
negeri seluruh negara. Pemilihan sampel kajian adalah menggunakan teknik 
persampelan berkelompok mengikut negeri dan satu KV dipilih bagi setiap 

negeri menggunakan teknik persampelan rawak mudah. Data yang diperolehi 
dianalisis menggunakan SPSS dan SEM AMOS bagi menguji hipotesis bagi 
menentukan tahap, hubungan, kesan pengantara dan menguji hipotesis 

kajian. Kesan pengantara ketakterlibatan moral diuji menggunakan kaedah 
bootstrapping. 

Hasil analisis turut memperihalkan majoriti responden mempunyai tahap yang 
rendah bagi penyimpangan tingkah laku guru (96.0%) pada skor min 1.4339 

(SP = .7197), ketakterlibatan moral (73.1%) pada skor min  2.2931 (SP = 
.9134) dan penyalahgunaan penyeliaan (77.2%) pada skor min 2.0687 (SP = 
.5465). Walau bagaimanapun, dapatan sebaliknya diperolehi dari 

individualisme (84.6%) pada skor min 6.2096 (SP= 1.2905), kolektivisme 
(97.9%) pada skor min 7.7640 (SP = 1.0781) dan tekanan penghasilan 
(52.6%) pada skor min 4.3641 (SP = .9832) mempunyai tahap yang tinggi. 

Keputusan kajian juga menunjukkan terdapat hubungan yang signifikan 
antara individualisme (β = .094, p = .045), kolektivisme (β = - .103, p = .041), 

penyalahgunaan penyeliaan (β = .221 , p = .0001) dan penyimpangan tingkah 
laku guru. Namun begitu, hanya penyalahgunaan penyeliaan yang mempunyai 
hubungan signifikan dengan ketakterlibatan moral (β = .505, p = .0001). 

Sebaliknya, tekanan penghasilan tidak mempunyai apa-apa hubungan yang 
signifikan dengan ketakterlibatan moral dan penyimpangan tingkah laku guru. 
Tambahan lagi, dalam hubungan ketakterlibatan moral dan penyimpangan 

tingkah laku guru, terdapat hubungan yang signifikan dengan β = .520, p = 
.0001. 
 

 
Model pengukuran dan model struktural yang diuji menepati dan mencapai 
indeks kesesuaian dan secara langsung mengesahkan bahawa model SEM 

adalah sesuai dengan data kajian yang digunakan. Keputusan analisis model 
pengukuran dan model struktural memenuhi kesesuaian yang baik: χ2 (309) 

= 761.994, χ/df = 2.466, CFI = .926, IFI = .926, TLI = .915 dan RMSEA = 

.061. CFI, IFI, TLI melepasi tahap penerimaan yang diperlukan iaitu > .90. 
Selanjutnya, model struktural menunjukkan 48% varians penyimpangan 
tingkah laku guru diterangkan oleh pemboleh ubah bebas kajian ini iaitu 

individualisme-kolektivisme, penyalahgunaan penyeliaan, tekanan 
penghasilan dan ketakterlibatan moral.  

 
 
Selanjutnya, keputusan analisis menunjukkan ketakterlibatan moral memberi 

kesan pengantara yang signifikan terhadap hubungan kolektivisme dan 
penyimpangan tingkah laku guru [kesan tidak langsung = -.0475, nilai sifar di 
luar 95% CI dan k2 = .0836 (kecil)]. Keputusan yang sama turut diperolehi 

terhadap hubungan penyalahgunaan penyeliaan dan penyimpangan tingkah 
laku guru di mana  [kesan tidak langsung = .2001, nilai sifar di luar 95% CI 
dan k2 = .2186 (sederhana)]. Walau bagaimanapun, ketakterlibatan moral 

bukanlah kesan pengantara terhadap hubungan individualisme dan tekanan 
penghasilan terhadap penyimpangan tingkah laku guru. Implikasi teoretikal 
dan praktikal serta beberapa cadangan kajian masa hadapan turut 

dibincangkan dalam kajian ini.  
 
  



© C
OPYRIG

HT U
PM

iii 

 

Abstract of thesis presented to the Senate of Universiti Putra Malaysia in 
fulfillment of the requirement for the Degree of Doctor of Philosophy 

 
 

MEDIATION EFFECT OF MORAL DISENGAGEMENT IN THE 

RELATIONSHIP BETWEEN INDIVIDUALISM-COLLECTIVISM, 
ABUSIVE SUPERVISION, PRESSURE TO PRODUCE AND DEVIANT 

BEHAVIOR AMONG VOCATIONAL COLLEGE TEACHERS 

 
 

By 
 
 

MOHAMED SHAHRIZAN BIN ABU BAKAR 
 

December 2016 

 
 

Chairman : Associate Professor Khairuddin Idris, PhD 

Faculty : Educational Studies 
 
 

Teacher’s deviant behavior is a voluntary behavior that relates to the 
interpersonal, education, time and cooperation deviance that significant 
organizational norms and in so doing threatens the well-being of teachers or 

vocational colleges (VC) or both. Applying Social Cognitive Theory and 
supported by Moral Disengagement Theory and Social Exchange Theory, this 
study aims to determine the mediation effect of moral disengagement in the 

relationship between individualism-collectivism, abusive supervision, pressure 
to produce and teacher’s deviant behavior among VC teachers in Malaysia. 

 
 
This study uses a quantitative approach, survey method and cross-sectional 

technique. The study population comprises of 7,087 teachers serving in 80 VC. 
A sample of 390 VC teachers serving in 14 VC from each state in Malaysia. 
The research uses a cluster sampling technique according to states and one 

VC is selected from each state using simple random sampling technique. Data 
was analyzed using SPSS and SEM AMOS to to determine level, relationship, 
mediating effect and the testing of hypotheses. The mediation effect of moral 

disengagement is tested using bootstrapping method.  
 
 

The findings shows low level of teacher’s deviant behavior (96.0%) at a mean 
score of 1.4339 (SD = .7197), moral disengagement (73.1%) at a mean score 
of 2.2931 (SD = .9134) and abusive supervision (77.2%) at a mean score of 

2.0687 (SD = .9832). However, it is the other way round for individualism 
(84.6%) at a mean score of 6.2096 (SD = 1.2905), collectivism (97.9%) at a 

mean score of 7.7640 (SD = 1.0781) and pressure to produce (52.6%) at a 
mean score of 4.3641 (SD = .9832) which has higher level of scoring. The 

study finding also shows there is a significant relationship between 
individualism (β = .094, p = .045), collectivism (β = - .103, p = .041), abusive 
supervision (β = .221, p = .0001) and teacher’s deviant behavior. However, 

only abusive supervision has a significant relationship to moral disengagement 
(β = .505, p = .0001).  On the other hand, pressure to produce does not have 
significant relationship to moral disengagement and teacher’s deviant 

behavior. Furthermore, in the relationship between moral disengagement and 
teacher’s deviant behavior, there is significant relationship with β = .520, p = 

.0001. 
 

 

Measurement and structural model tested fulfill and achieve goodness of fit 
and validated that the SEM model is suitable to the data. Measurement and 
structural model analysis finding fulfill the goodness of fit: χ2 (309) = 761.994, 
χ/df = 2.466, CFI = .926, IFI = .926, TLI = .915 and RMSEA = .061. CFI, IFI, 

TLI passes the acceptance level which is > .90. Therefore indicating 48% 

variance in the teacher’s deviant behavior is explained by the independent 
variables in this study which are individualism-collectivism, abusive 
supervision, pressure to produce and moral disengagement.  

 
 
In addition, moral disengagement gives significant mediating effect towards 

the relationship between collectivism and teacher’s deviant behavior [indirect 
effects = -.0475, zero value outside 95% CI and k2 = .0836 (small)]. The same 
finding is obtained for the relationship between abusive supervision and 

teacher’s behavioral deviance whereby [indirect effects = .2001, zero value 
outside 95% CI and k2 = .2186 (moderate)]. Nevertheless, moral 
disengagement does not mediate the relationship between individualism and 

pressure to produce towards teacher’s deviant behavior. Theoretical and 
practical implications and some suggestions for future studies are also 

discussed in this study. 

BAB 1 

 
 

PENDAHULUAN 

 

 
1.1 Pengenalan 
 

Bab ini membincangkan latar belakang kajian, permasalahan kajian, persoalan 
kajian, objektif kajian, hipotesis kajian, kepentingan kajian, skop kajian, 
limitasi kajian serta definisi konsepsual dan operasional bagi terma yang 

digunakan dalam kajian. 
 

 
1.2 Latar Belakang Kajian 

 

Sasaran mencapai negara maju dan negara berpendapatan tinggi terletak 
kepada sumber manusia berdaya maju dan berdaya saing (YAB Perdana 
Menteri, 2015). Bagi merealisasikan sasaran ini, pasaran pekerjaan dan 

industri memerlukan tenaga kerja berkemahiran tinggi dan berperwatakan 
profesional (Unit Perancang Ekonomi, 2015). Justeru, Kerajaan merangka 
strategi bagi membangunkan sumber manusia melalui penghasilan modal 

insan yang mampu bersaing dalam pasaran ekonomi global serta 
berpengetahuan tinggi, berkemahiran dan bersifat positif (Unit Perancang 
Ekonomi, 2015). Berdasarkan Rancangan Malaysia Ke-11 (RMKe-11), 

walaupun sistem pendidikan negara melalui pelbagai perubahan dan 
transformasi, masih terdapat beberapa isu berkaitan sumber manusia pada 
hari ini iaitu: (i) industri tidak dapat menerima tenaga kerja baru akibat jurang 

pengetahuan, kemahiran serta sahsiah; dan (ii) tenaga kerja baru sedia ada 
tidak mencukupi untuk berupaya memenuhi permintaan pasaran. Malahan isu 

ini membawa kesan kepada pembangunan negara kerana keupayaan sumber 
manusia sedia ada tidak dapat memenuhi permintaan industri dan tahap 
kebergantungan kepada pekerja asing masih tinggi (Unit Perancang Ekonomi, 

2015).  
 
 

Tambahan lagi, Laporan Rancangan Malaysia Ke-10 (RMKe-10) menunjukkan 
terdapat jurang yang besar antara keupayaan Malaysia untuk mencapai ciri 
modal insan bertaraf dunia terutamanya dalam aspek perbandingan kapasiti 

tenaga kerja mahir (bidang profesional, pengurusan dan lain-lain) yang masih 
rendah dan keupayaan Malaysia hanyalah 28.0% berbanding dengan negara-
negara lain seperti Singapura (51.0%), Korea (29.3%), Finland (43.8%), 

Amerika Syarikat (36.3%), Australia (42.9%), United Kingdom (42.5%) dan 
Hong Kong (36.0%) (Unit Perancang Ekonomi, 2010). 

Justeru, pendidikan merupakan mekanisme yang mampu merealisasikan 
pembangunan modal insan sebagai mana yang diharapkan dalam RMKe-11. 

Institusi pendidikan merupakan salah satu daripada tunjang utama yang 
mendukung kemajuan negara. Oleh yang demikian, perubahan dan kehendak 
semasa memerlukan sistem pendidikan melalui anjakan (Nor Asma 

Sheirnawani, Mohd Asri, Rohaila & Hamidah, 2015) bagi menghasilkan modal 
insan yang berkualiti serta mampu berfungsi secara holistik selain berpegang 
teguh kepada agama. Hal ini adalah seperti yang termaktub dalam Falsafah 

Pendidikan Kebangsaan dan Pelan Pembangunan Pendidikan Malaysia 2013-
2025 (Kementerian Pendidikan Malaysia, 2013).  

 
 
Selanjutnya, tanggungjawab dan peranan membangunkan sumber manusia 

diletakkan kepada guru yang juga merupakan agen transformasi ke arah 
pembangunan pelajar dan peluasan akses kepada pengurusan pendidikan 
yang berkualiti. Oleh yang demikian, guru perlu bertindak secara proaktif, 

dinamik dan berpengetahuan untuk melakukan penambahbaikan dan inovasi, 
malahan juga berperanan memantapkan asas akhlak dan keinsanan yang 
kukuh serta mempamerkan ciri-ciri kepimpinan yang baik dan berkesan (Siti 

Nor Atiqah, Rohana & Amirudin 2011) dalam usaha melahirkan modal insan 
kelas pertama yang merangkumi penguasaan ilmu yang tinggi, proaktif, 
moraliti yang tinggi dan menekankan konsep pencapaian kolektif. Empat ciri 

ditekankan dalam modal insan kelas pertama oleh Canterucci (2005) iaitu 
kesedaran kendiri, ingin tahu, fokus dan inisiatif. Ciri-ciri modal insan kelas 
pertama ini berupaya membawa perubahan dan pembangunan kepada 

pelajar, masyarakat dan negara.  
 
 

Tambahan lagi, menurut Fatimah (2002) cabaran dan peranan guru amatlah 
luas. Guru bukan sahaja mengajar semata-mata tetapi merupakan pengurus, 

kaunselor, pegawai disiplin, penghubung kepada masyarakat setempat dan 
peranan ini  dilaksanakan bagi memastikan profesion keguruan terus 
cemerlang dan terus dihormati. Guru bukan hanya mengajar ilmu berkaitan 

pengetahuan serta kemahiran sahaja tetapi membentuk sahsiah dan tingkah 
laku pelajar selari dengan Falsafah Pendidikan Kebangsaan. Guru sepatutnya 
mempunyai nilai-nilai murni seperti bertanggungjawab, amanah, jujur, 

menekankan aspek integriti dan akauntabiliti serta sentiasa berada dalam 
komitmen dan motivasi yang tinggi (Abdul Said & Anding, 2014) dalam 
mendepani cabaran dalam profesion keguruan. Guru merupakan model dan 

contoh yang sentiasa menjadi perhatian dan ikutan pelajar. Namun begitu 
persoalan yang wujud, bagaimana sekiranya guru yang berperanan 
membentuk, mengajar dan mendidik ini tidak mempunyai nilai dan etika, 

melanggar norma dan seterusnya melakukan penyimpangan tingkah laku atau 
bertingkah laku negatif di sekolah secara umumnya dan Kolej Vokasional (KV) 
secara khususnya?  

Kajian berkaitan penyimpangan tingkah laku menarik perhatian pengkaji sejak 
tahun 1950-an lagi (Akremi et al., 2010; Bowles & Gelfand, 2010; Nasir & 

Bashir, 2012; Sunday & Akikibofori, 2014; Wang et al., 2012). Ini kerana 
penyimpangan tingkah laku di dalam organisasi didapati memberi kesan yang 
negatif terhadap individu dan organisasi. Robinson & Bennett (1995) 

mendefinisikan penyimpangan tingkah laku di tempat kerja sebagai tingkah 
laku sukarela yang melanggar norma organisasi dan dengan perbuatan ini 
mengancam situasi yang harmoni terhadap individu atau organisasi atau 

kedua-duanya. Penyimpangan tingkah laku di tempat kerja ini dilaporkan 
menyebabkan kerugian kepada organisasi kerana menguruskan individu yang 

melakukan penyimpangan ini memerlukan peruntukan yang tinggi (Kaptein, 
2008) dan memberi kesan kepada penurunan produktiviti (Resick, Hargis & 
Shao, 2011). 

 
 
Lebih menarik apabila dapatan Coffin (2003) menunjukkan bahawa kes 

kecurian dan penipuan merupakan kes yang sentiasa meningkat di Amerika 
Syarikat dan hasil kajiannya mendapati sekurang-kurangnya satu pertiga 
individu dalam organisasi pernah terlibat dalam aktiviti mencuri di 

organisasinya dan 95% didapati pernah mencuri sekali dalam kehidupan 
seseorang individu. Keadaan ini menunjukkan penyimpangan tingkah laku 
sering berlaku terutamanya di tempat kerja. Hal ini menjelaskan setiap 

individu mempunyai kecenderungan untuk melakukan penyimpangan tingkah 
laku secara semulajadi. Tambahan lagi, tingkah laku individu dipengaruhi oleh 
faktor personal dan faktor persekitaran (Bandura, 1986). Faktor personal dan 

faktor persekitaran secara langsung meningkatkan atau menurunkan 
kecenderungan individu melakukan penyimpangan tingkah laku (Mathisen, 
Øgaard & Einarsen, 2012; Mitchell & Ambrose, 2012). 

 
 

Tambahan pula, Jiang, Lin dan Lin (2010) meneroka dan melihat isu 
penyimpangan tingkah laku di tempat kerja kerana tingkah laku ini secara 
langsung membantutkan keberkesanan organisasi secara menyeluruh dan 

seterusnya menyukarkan organisasi untuk terus bersaing (Heyden et al., 
2013) dan kekal dalam persekitarannya. Selanjutnya, penyimpangan tingkah 
laku menyebabkan penurunan prestasi kerja dan produktiviti, penyalahgunaan 

sumber, ketidakharmonian dalam organisasi dan seterusnya menyebabkan 
organisasi tidak kompeten dan berdaya saing (Bennett & Robinson, 2000; 
Robinson & Bennett, 1995).  

 
 
Malah, kajian berkaitan penyimpangan tingkah laku di tempat kerja menjadi 

lebih menarik kerana dapatan oleh James et al. (2005) mendapati individu 
yang terlibat dalam penyimpangan tingkah laku di tempat kerja sebenarnya 
bukanlah individu yang jahat atau tidak menyenangkan. Lebih menarik kerana 

penyimpangan tingkah laku di tempat kerja dilakukan secara tersembunyi atau 

tidak dapat dikesan oleh individu mahupun organisasi (Moore, Detert, Trevino, 
Baker & Mayer, 2012). 

 
 
Penyimpangan tingkah laku di tempat kerja bukan sahaja berlaku dalam 

organisasi berasaskan keuntungan sahaja malah berlaku juga di organisasi 
bukan berasaskan keuntungan (Nair & Bhatnagar, 2011).  Kajian berkaitan 
penyimpangan tingkah laku ini telah dilaksanakan secara empirikal di pelbagai 

industri dan pelbagai populasi seperti di universiti (Henle, Giacalone & 
Jurkiewicz, 2005; Howard, 2011; Peterson, 2002), perkhidmatan kewangan 

(Kidwell, 2005; Resick et al., 2011) dan sektor perkilangan (Mazzola & Kessler, 
2012; Wang, Mao, Wu & Liu, 2012; Wu, Zhang, Chiu, Kwan & He, 2013). 
Malah beberapa kajian yang dijalankan juga mendapati penyimpangan tingkah 

laku juga berlaku di dalam jabatan-jabatan kerajaan dan perkhidmatan awam 
(Bashir, Nasir, Qayyum & Bashir, 2012; Griffin & Lopez, 2005; Mazni, Roziah, 
Maimunah & Bahaman, 2013). Mazni et al. (2013) mendapati bahawa 

penyimpangan tingkah laku yang berlaku di dalam perkhidmatan awam di 
Malaysia adalah amat membimbangkan dan kompleks. Dapatan ini disokong 
oleh laporan media massa di Malaysia yang melaporkan banyak kes 

penyimpangan tingkah laku di tempat kerja yang berlaku dalam perkhidmatan 
awam terutamanya bagi kes-kes yang melibatkan ponteng kerja (Ong, 2016), 
rasuah (Noorazura, 2014), melakukan kerja lain sehingga hilang fokus (Wan 

Syamsul, 2015), pegawai berprestasi rendah (Mohd Husni, 2015) dan pelbagai 
kes-kes perilaku yang tidak baik yang ditunjukkan dalam organisasi.  
 

 
Malah dalam konteks pendidikan, penyimpangan tingkah laku dilihat sebagai 
satu isu yang amat serius dan perlu diatasi dengan segera selaras Matlamat 

Dasar Pendidikan Kebangsaan (Kementerian Pelajaran, 2012) untuk 
melahirkan individu yang berakhlak mulia. Profesion keguruan merupakan 

profesion yang sangat penting dan dianggap mulia oleh masyarakat dan 
merupakan mekanisme untuk membangunkan keupayaan dan kompetensi 
seseorang individu yang meliputi pengetahuan, kemahiran dan tingkah laku 

(MacLean & Scott, 2011). Dalam usaha memastikan sistem pendidikan 
berupaya mencapai matlamat yang ditetapkan, peranan utama diletakkan 
kepada guru (Aladenusi & Ayodele, 2014). Aladenusi dan Ayodele (2014) 

menjelaskan bahawa guru merupakan penentu kepada kualiti pendidikan, 
pencapaian prestasi pelajar dan pencapaian matlamat sistem pendidikan 
negara.   

 
 
Wujudnya kes-kes seperti ketidakhadiran bertugas, tidak menghantar buku 

rekod mengajar, mengemukakan sijil cuti sakit palsu, tidak bekerjasama dalam 
membuat tugasan dan tidak menjalankan tugas mengajar dengan baik secara 
tidak langsung mengganggu gugat keberkesanan organisasi (Sarwar, Awan, 

Alam & Anwar, 2010). Malahan guru di Malaysia adalah tertakluk kepada 
Peraturan-peraturan Pegawai Awam (Kelakuan dan Tatatertib) 1993 yang 

berkuatkuasa dalam perkhidmatan awam (Warta Kerajaan, 1993). Walau 
bagaimanapun, peraturan yang berkuatkuasa dalam organisasi ini dilihat 

sebagai mekanisme yang kurang berkesan (Kaplan, 2008) walaupun telah 
dinyatakan bentuk hukuman yang akan diambil sekiranya guru ini melanggar 
peraturan yang berkuatkuasa. 

 
 
Berdasarkan statistik dan jenis kesalahan yang diperolehi dari Unit Integriti, 

Kementerian Pendidikan Malaysia (KPM) menunjukkan kesalahan tatatertib 
senantiasa berlaku setiap tahun. Pelbagai usaha dilaksanakan oleh KPM bagi 

memberi kesedaran kepada guru termasuklah program latihan dan 
pembangunan guru serta menjalinkan program strategik bersama Institut 
Integriti Malaysia (IIM). Statistik juga menunjukkan bahawa pada tahun 2013 

bilangan kes tatatertib yang diterima adalah tinggi dan selepas itu berlaku 
perubahan apabila kes didapati turun secara signifikan pada tahun 2014 dan 
2015. Statistik dan jenis kesalahan tatatertib di KPM bagi tahun 2012 – 2015 

ditunjukkan dalam Jadual 1.1. 
 
 

Jadual 1.1 menunjukkan kesalahan tidak hadir bertugas merupakan kesalahan 
tertinggi yang direkodkan setiap tahun diikuti kesalahan lain seperti jenayah 
sivil, tatacara kewangan dan dadah. Walau bagaimanapun, statistik yang 

ditunjukkan tidak merangkumi tindakan-tindakan pentadbiran seperti amaran 
pentadbiran, surat tunjuk sebab, kes yang dirujuk ke Unit/ Bahagian Psikologi, 
pemotongan gaji dan penempatan secara pentadbiran.  

Jadual 1.1 : Statistik dan Jenis Kesalahan Tatatertib di KPM bagi 
Tahun 2012 - 2015 

 
Jenis Kesalahan Tahun Jumlah 

2012 2013 2014 2015 

Tidak Hadir Bertugas 168 192 137 118 615 
Dadah (Jenayah) 19 20 15 20 74 

Melanggar Tatacara Kewangan 19 32 18 5 74 
Jenayah Sivil 11 14 11 8 44 
Memalsukan Dokumen 9 3 2 3 17 

Khalwat (Jenayah Syariah) 8 8 8 7 31 
Pelanggaran Disiplin/ Peraturan 
Am 

8 12 11 6 37 

Dadah 6 2 2 3 13 
Jenayah Syariah 6 1 1 1 9 
Mencemar Imej Perkhidmatan 
Awam 

6 11 9 7 33 

Mengemukakan Sijil Cuti Sakit 
Palsu 

6 5 2 2 15 

Akta Pengangkutan Jalan 5 1 1 2 9 

Ganguan Seksual/ Cabul 
(Jenayah) 

5 9 1 5 20 

Keluar Negara Tanpa 

Kebenaran 

5 2 2 7 16 

Politik 5 22 2 1 30 
Rogol/ Liwat (Jenayah) 5 5 1 - 11 

Suruhanjaya Pencegahan 
Rasuah Malaysia 

5 2 3 4 14 

Lewat/ Ponteng 4 1 2 - 7 

Membuat Kenyataan/ Siaran 
Tanpa Kebenaran 

4 2 2 - 8 

Gangguan Seksual 3 4 2 5 14 

Kecurangan Akademik 3 - - - 3 
Kehilangan/ Surcaj 3 1 16 7 27 
Keterhutangan Kewangan Yang 

Serius/ Bankrap 

3 2 8 9 22 

Perintah Tahanan 2 - - - 2 
Ingkar Perintah 1 3 2 10 16 

Memalsukan Sijil Cuti Sakit 1 - - 2 3 
Rompak/ Curi (Jenayah) 1 - 1 1 3 
Kongsi Gelap (Jenayah) - - 1 - 1 

Laporan Ketua Audit Negara - 15 11 2 28 
Meminda Butir Matan Sijil Cuti 
Sakit 

- - - 2 2 

Jumlah 321 369 271 237 1198* 

Sumber: Unit Integriti, KPM 
* 1072 daripada 1198 melibatkan guru di sekolah  

* hanya kes yang diuruskan di peringkat KPM dan tidak termasuk kes-kes 
yang diuruskan di peringkat Jabatan Pendidikan Negeri. 

Guru sepatutnya mempamerkan tingkah laku yang terpuji sebagaimana yang 
ditetapkan di dalam tatasusila profesion keguruan kerana mereka ini dilihat 

sebagai contoh serta ikutan kepada pelajar mahupun masyarakat. Guru juga 
sepatutnya melaksanakan peranan dan tanggungjawab yang diamanahkan 
serta menunjukkan tingkah laku yang baik dengan menjalankan tugas 

pengajaran dan pembelajaran dengan baik, menjalankan tugas tepat pada 
masanya mengikut jadual pengajaran dan pembelajaran yang ditetapkan dan 
bertingkah laku mulia sebagaimana yang diharapkan oleh pelajar, rakan 

sekerja dan pegawai atasannya (Kementerian Pendidikan Malaysia, 2010). 
Tambahan lagi, tatasusila profesion keguruan menetapkan bahawa guru 

bukan sahaja bertanggungjawab semata-mata terhadap pelajar dan  institusi, 
tetapi turut bertanggungjawab terhadap ibu bapa, masyarakat dan negara.  
 

 
Oleh yang demikian, pembangunan dan penghasilan sumber manusia yang 
berkualiti sukar dicapai sekiranya guru terlibat dalam penyimpangan tingkah 

laku di sekolah seterusnya menyukarkan pencapaian dasar negara dalam 
membangunkan sumber manusia yang kompetitif. Justeru, guru sepatutnya 
mempamerkan tingkah laku yang positif, mengurus cabaran dengan rasional 

dan menyelesaikan permasalahan secara kreatif (Yusof & Tumirah, 2011). 
Tambahan lagi, guru yang komited, ikhlas dan berdedikasi dalam menjalankan 
tugas (Nordin, Gusti & Keeves, 2010) dan menghasilkan proses pembelajaran 

dan pengajaran yang sistematik (Ibrahim & Marzuki, 2011) berupaya 
meningkatkan keberhasilan dan kualiti pelajar. Situasi ini selanjutnya 
berupaya membangunkan sumber manusia yang berkualiti.  

 
 
Justeru, bagi memastikan sistem pendidikan negara beroperasi sejajar dengan 

matlamatnya, isu penyimpangan tingkah laku guru KV perlu ditangani. 
Pengenalpastian kepada faktor yang menyumbang kepada penyimpangan 

tingkah laku dapat memudahkan tindakan selanjutnya diambil terutama yang 
melibatkan polisi dan pelan pembangunan sumber manusia (PSM). Kajian 
Mathisen, Øgaard dan Einarsen (2012) serta Mitchell dan Ambrose (2012) 

mendapati faktor personal dan faktor persekitaran menjadi faktor 
penyumbang berlakunya kes penyimpangan tingkah laku di tempat kerja. 
Dapatan ini selari dengan aplikasi Teori Kognitif Sosial oleh Bandura (1986). 

Penentu timbal balas triadic di dalam Teori Kognitif Sosial menjelaskan 
bahawa faktor personal, faktor persekitaran dan tingkah laku merupakan tiga 
faktor yang saling berinteraksi dan beroperasi secara interaktif antara satu 

sama lain. Selanjutnya, faktor personal dan faktor persekitaran secara 
langsung mempengaruhi seseorang individu untuk bertingkah laku. Justeru, 
kajian ini menggunakan orientasi individualisme-kolektivisme sebagai faktor 

personal, manakala penyalahgunaan penyeliaan dan tekanan penghasilan 
sebagai faktor persekitaran. Tingkah laku yang terhasil dari interaksi ini ialah 
penyimpangan tingkah laku. 

Kajian ini mengaplikasikan tiga teori iaitu Teori Kognitif Sosial (Bandura, 1986, 
1989, 1991a, 2001, 2002a), Teori Ketakterlibatan Moral (Bandura, 1999; 

Detert, Treviño & Sweitzer, 2008) dan disokong oleh Teori Pertukaran Sosial 
(Blau, 1964). Teori-teori ini menjelaskan kecenderungan seseorang individu 
berperilaku dan bertindak menyimpang dari norma tingkah laku yang 

sepatutnya. Konsep Teori Kognitif Sosial menjelaskan bahawa pembelajaran 
itu terhasil daripada gabungan faktor individu, faktor persekitaran dan tingkah 
laku. Interaksi ketiga-tiga faktor akan mempengaruhi tingkah laku individu. 

Lantaran itu, seseorang individu akan menggunakan keupayaan kognitifnya 
dan membentuk persepsi tertentu bagi menghasilkan tindakan ataupun 

tingkah laku (Bandura, 1986). Manakala Teori Ketakterlibatan Moral pula 
adalah lanjutan dari Teori Kognitif Sosial. Teori ini menjelaskan bagaimana 
seseorang individu terlibat dengan tingkah laku yang tidak 

berperikemanusiaan tanpa berasa bersalah (Bandura, Barbaranelli, Caprara & 
Pastorelli, 1996; Bandura, 1986, 1991) dan berusaha menjustifikasikan 
tindakannya. Teori Pertukaran Sosial menyokong kajian ini melalui elemen 

timbal balas kerana seseorang yang merasakan dirinya dilayan dengan adil 
dan positif akan membalas secara positif kepada individu lain tetapi sekiranya 
berlaku sebaliknya, seseorang individu akan membalas secara negatif dan 

melakukan penyimpangan tingkah laku di tempat kerja. 
 
 

1.3 Permasalahan Kajian 
 

Penyimpangan tingkah laku di tempat kerja merupakan permasalahan yang 

berlanjutan sejak dahulu lagi (Akremi et al., 2010; Bowles & Gelfand, 2010; 
Nasir & Bashir, 2012; Sunday & Akikibofori, 2014; Wang et al., 2012). Malahan 
penyimpangan tingkah laku memberi implikasi besar kepada kos pengurusan 

dan dianggarkan bernilai di antara USD6 bilion hingga USD200 bilion setiap 
tahun dan kos ini sentiasa meningkat dari semasa ke semasa (Akremi, 

Vandenberghe & Camerman, 2010). Tambahan lagi, secara umum aktiviti 
penyimpangan tingkah laku dilakukan oleh hampir semua pekerja dan didapati 
seorang pekerja sekurang-kurangnya pernah melakukan tingkah laku 

menyimpang sekali semasa mereka bekerja (Henle et al., 2005). Tambahan 
pula, penyimpangan tingkah laku memberi kesan negatif kepada individu dan 
organisasi seperti penurunan komitmen organisasi, peningkatan 

ketidakhadiran, penurunan prestasi dan produktiviti serta tekanan psikologi 
(Demir, 2011; Bayram et al., 2009; Simbula & Guglielmi, 2013; Chen, 2013). 
 

 
Umumnya dalam perkhidmatan awam Malaysia, Mazni et al. (2013) mendapati 
bahawa penyimpangan tingkah laku dalam perkhidmatan awam di Malaysia 

adalah kompleks dan membimbangkan. Ini kerana pegawai perkhidmatan 
awam merupakan pengantara antara rakyat dan kerajaan. Kewujudan kes-kes 
salah laku mengganggu gugat pencapaian wawasan negara dan sistem 

penyampaian perkhidmatan terbaik kepada rakyat. Tambahan pula dalam 
perkhidmatan awam, mengurus kakitangan yang melakukan penyimpangan 

tingkah laku mengambil masa yang panjang kerana melalui prosedur yang 
ditetapkan (Warta Kerajaan, 1993) dan hal ini menyebabkan kerugian kepada 

kerajaan.  
 
 

Dalam konteks pendidikan, guru merupakan penggerak utama dan penyedia 
perkhidmatan kepada pelajar dan kewujudan penyimpangan tingkah laku 
menjejaskan kualiti perkhidmatan yang ditawarkan oleh sekolah. Malahan 

guru diterapkan konsep integriti dan akauntabiliti dan hendaklah menjalankan 
tugas dengan jujur dan amanah (Abdul Said & Anding, 2014). Guru perlu 

mampu bekerja dalam perubahan iklim organisasi yang tidak menentu dan 
tidak dapat diramalkan (Harris, 2012). Kewujudan penyimpangan tingkah laku 
di sekolah menyebabkan sasaran melahirkan pelajar yang berupaya 

memenuhi permintaan pasaran sukar dicapai (Aladenusi & Ayodele, 2014).  
 
 

Tambahan lagi, kajian tentang penyimpangan tingkah laku juga amat kurang 
dan tidak menyeluruh dalam konteks pendidikan. Kebanyakan kajian 
memfokus kepada pensyarah di institusi pengajian tinggi (Iqbal, Arif & Badar, 

2012; Rafiee, Hoveida & Rajaeipoor, 2015; Uddin, Rahman & Howlader, 
2014). Tambahan pula, kes salah laku guru adalah antara yang tertinggi yang 
dilaporkan berbanding skim perkhidmatan yang lain dalam perkhidmatan 

awam Malaysia (Jabatan Perkhidmatan Awam, 2012). Di samping kepentingan 
isu, terdapat kekurangan bukti empirikal berkenaan peramal kepada 
penyimpangan tingkah laku guru khususnya dalam konteks Malaysia.  

 
 
Teori Kognitif Sosial (Bandura 1986) menjelaskan bagaimana faktor individu 

dan faktor persekitaran dan tingkah laku beroperasi secara interaktif dalam 
menghasilkan tindak balas pelakuan individu. Banyak kajian menunjukkan 

faktor personal dan faktor persekitaran sering digunakan sebagai asas dalam 
kajian penyimpangan tingkah laku (Marcus, Taylor, Hastings, Sturm & Weigelt, 
2013; Ménard, Brunet & Savoie, 2011; Mitchell & Ambrose, 2012; Sunday & 

Akikibofori, 2014). Pada masa ini asas teori antara penyimpangan tingkah laku 
dan pemboleh ubah yang dikaji dalam kalangan guru tidak begitu kukuh. 
Sehingga kini, kajian yang mengaplikasikan Teori Kognitif Sosial dalam bidang 

pendidikan dan menggabungkan pemboleh ubah kajian iaitu individualisme-
kolektivisme, penyalahgunaan penyeliaan, tekanan penghasilan, 
ketakterlibatan moral dan penyimpangan tingkah laku guru masih sedikit. 

 
 
Tambahan lagi, Bandura et al. (1996) menjelaskan sebelum ini kebanyakan 

kajian lebih tertumpu kepada pemikiran moral sama ada pelakuan yang 
dilakukan oleh individu itu betul atau salah. Oleh yang demikian, Bandura 
(1999, 2002) membangunkan ketakterlibatan moral bagi mengisi ruang 

pemahaman kenapa seseorang mengambil sesuatu tindakan dan bagaimana 
individu memberikan justifikasi di atas tindakannya. Malahan, ketakterlibatan 

moral sering dijadikan faktor yang mempengaruhi penyimpangan tingkah laku 
(Barsky, 2011; Christian & Ellis, 2013; Moore, 2008, 2015; Moore et al., 2012; 

Saidon, Galbreath & Whiteley, 2013) tetapi masih kurang perhatian diberikan 
kepada faktor penentu kepada ketakterlibatan moral (Detert, Trevino dan 
Sweitzer, 2008).  

 
 
Selanjutnya, kebanyakan kajian berkaitan ketakterlibatan moral (Bandura et 

al., 1996) digunakan secara meluas kepada kanak-kanak dan remaja. 
Lantaran, Moore et al. (2012) telah menerima pakai dan mengubahsuai skala 

ketakterlibatan moral (Bandura et al., 1996) dan disesuaikan dalam konteks 
organisasi dan pekerja organisasi. Tambahan lagi, pengetahuan berkaitan 
ketakterlibatan moral dan penyimpangan tingkah laku masih kabur khususnya 

di Malaysia dan umumnya di negara Asia. Malahan, kajian berkaitan 
ketakterlibatan moral telah dijalankan di dalam konteks pendidikan, namun 
kebanyakan kajian yang dibuat di sekolah memberi tumpuan kepada pelajar 

(Hymel, Rocke-henderson & Bonanno, 2001; Obermann, 2011a, 2011b; 
Pozzoli, Gini & Vieno, 2012; Thornberg & Jungert, 2014) dan bukannya guru.  
 

 
Justeru, ketakterlibatan moral digunakan sebagai kesan pengantara bagi 
menjelaskan bahawa dalam keadaan biasa, individu tidak mahu terlibat dalam 

perbuatan tidak bermoral atau negatif melainkan mereka dapat dan berjaya 
menjustifikasikan tindakannya adalah betul dan boleh diterima (Bandura, 
1999). Tambahan lagi, dengan mengaplikasikan ketakterlibatan moral sebagai 

pengantara, individu menggunakan strategi kognitif dengan merangka 
perbuatan atau tingkah lakunya agar dilihat boleh diterima dengan harapan 
tingkah laku menyimpang tersebut tidak memudaratkannya dan berada dalam 

konteks pelakuan yang boleh diterima oleh orang lain. Oleh yang demikian, 
tanpa ketakterlibatan moral seseorang individu tidak berupaya 

menjustifikasikan tindakannya dan selanjutnya tidak melibatkan diri dengan 
penyimpangan tingkah laku. Justeru, ketakterlibatan moral digunakan sebagai 
pengantara bagi menyahaktifkan fungsi kawalan kendiri dan penglibatan 

dalam penyimpangan tingkah laku dapat dijustifikasikan dan diterima oleh 
orang lain. 
 

 
1.4 Persoalan Kajian 

 

Kajian ini dijalankan bagi menjawab persoalan berikut: 
 

1. Apakah tahap individualisme-kolektivisme, penyalahgunaan 

penyeliaan, tekanan penghasilan, ketakterlibatan moral dan 
penyimpangan tingkah laku dalam kalangan guru KV di Malaysia? 

2. Apakah terdapat hubungan antara individualisme-kolektivisme, 

penyalahgunaan penyeliaan dan tekanan penghasilan dan 
penyimpangan tingkah laku dalam kalangan guru KV di Malaysia? 

3. Apakah terdapat hubungan antara individualisme-kolektivisme, 
penyalahgunaan penyeliaan dan tekanan penghasilan dan 

ketakterlibatan moral dalam kalangan guru KV di Malaysia? 
4. Apakah terdapat hubungan antara ketakterlibatan moral dan 

penyimpangan tingkah laku dalam kalangan guru KV di Malaysia? 

5. Apakah kesan ketakterlibatan moral sebagai pengantara hubungan 
antara individualisme-kolektivisme, penyalahgunaan penyeliaan, 
tekanan penghasilan dan penyimpangan tingkah laku dalam kalangan 

guru KV di Malaysia? 
 

 
1.5 Objektif Kajian 

 

Tujuan kajian ini dijalankan adalah untuk menentukan kesan ketakterlibatan 
moral sebagai pengantara hubungan antara individualisme-kolektivisme, 
penyalahgunaan penyeliaan, tekanan penghasilan dan penyimpangan tingkah 

laku guru KV di Malaysia. 
 
 

Objektif Khusus adalah: 
 

1. Menentukan tahap individualisme-kolektivisme, penyalahgunaan 

penyeliaan, tekanan penghasilan, ketakterlibatan moral dan 
penyimpangan tingkah laku guru KV di Malaysia. 

2. Menentukan hubungan individualisme-kolektivisme, penyalahgunaan 

penyeliaan dan tekanan penghasilan terhadap penyimpangan tingkah 
laku guru KV di Malaysia. 

3. Menentukan hubungan individualisme-kolektivisme, penyalahgunaan 

penyeliaan dan tekanan penghasilan terhadap ketakterlibatan moral 
guru KV di Malaysia. 

4. Menentukan hubungan antara ketakterlibatan moral dan 
penyimpangan tingkah laku guru KV di Malaysia. 

5. Menentukan kesan pengantara ketakterlibatan moral terhadap 

hubungan individualisme-kolektivisme, penyalahgunaan penyeliaan, 
tekanan penghasilan dan penyimpangan tingkah laku guru KV di 
Malaysia. 

 
 
1.6 Kepentingan Kajian  

 
Kajian ini menyumbang kepada perkembangan pengetahuan berkaitan Teori 
Kognitif Sosial. Pengenalpastian terhadap faktor individu dan faktor 

persekitaran membantu pengkaji memahami dengan lebih jelas fenomena 
berlakunya penyimpangan tingkah laku guru di KV. Kajian ini juga membantu 
pengkaji mengenal pasti faktor yang mempengaruhi ketakterlibatan moral 

yang selama ini dikaitkan dengan tingkah laku anti sosial (Boardley & 
Kavussanu, 2009; Sijtsema et al., 2014) ataupun tingkah laku agresif (Paciello 

et al., 2008). Walaupun terdapat beberapa kajian berkaitan hubungan 
ketakterlibatan moral dan penyimpangan tingkah laku (Christian & Ellis, 2013; 

Detert et al., 2008; Saidon, Galbreath & Whiteley, 2013; Samnani, Salamon & 
Singh, 2013) namun hal ini masih belum dapat disimpulkan dengan pasti.   
 

 
Secara umumnya dengan mengaplikasikan Teori Kognitif Sosial, seseorang 
individu mempunyai keupayaan berbeza dalam menentukan tingkah lakunya. 

Keadaan ini bergantung kepada keupayaan kognitifnya menerusi pengalaman 
dan pemerhatiannya akan bertindak balas dengan faktor persekitaran yang 

dialami oleh seseorang individu. Faktor persekitaran pula akan mempengaruhi 
seseorang individu itu berperilaku di dalam organisasi. Oleh yang demikian, 
dengan menguji kedua-dua faktor iaitu faktor personal dan faktor persekitaran 

membantu pengkaji memahami hubungannya terhadap penyimpangan 
tingkah laku guru KV. Secara teoretikal, kajian ini juga akan menyumbang 
kepada perkembangan pengetahuan terhadap Teori Kognitif Sosial dengan 

menentukan sama ada ketakterlibatan moral menjadi kesan pengantara 
hubungan antara individualisme-kolektivisme, penyalahgunaan penyeliaan, 
tekanan penghasilan dan penyimpangan tingkah laku guru.  

 
 
Manakala dari aspek metodologi, kajian ini akan menganalisis data yang 

diperolehi melalui Structural Equation Modelling (SEM). SEM akan berupaya 
menyediakan pemahaman yang lebih jelas dalam memeriksa hubungan dan 
perkaitan antara pemboleh ubah yang digunakan di dalam kajian. SEM juga 

merupakan alat yang berupaya menunjukkan kesan hubungan antara semua 
pemboleh ubah kajian terhadap penyimpangan tingkah laku guru KV dan 
seterusnya SEM akan memberi keputusan yang lebih tepat kerana telah 

mengambil kira varians ketidaktepatan dalam pengukurannya. 
 

 
Tambahan lagi, tinjauan literatur mendapati kebanyakan kajian berkaitan 
penyimpangan tingkah laku dilakukan di negara barat. Kajian juga 

menunjukkan bahawa kajian berkaitan penyimpangan tingkah laku di dalam 
negara juga agak sedikit. Malah kajian berkaitan penyimpangan tingkah laku 
guru KV di Malaysia masih  dikaji. Justeru, hasil kajian ini dijangka  dapat 

memberi input kepada perkhidmatan awam umumnya dan KPM khususnya 
dalam memahami, mengawal dan melakukan proses penambahbaikan 
terhadap isu penyimpangan tingkah laku guru. 

 
 
1.7 Skop Kajian 

 
Kajian ini memfokus kepada menentukan faktor penentu kepada 
penyimpangan tingkah laku guru dalam kalangan guru Kolej Vokasional (KV) 

di Malaysia. Rasional menggunakan guru KV sebagai konteks kajian ini adalah 
kerana peningkatan ekspektasi terhadap pembangunan tenaga kerja mahir 

dan separa mahir diletakkan kepada guru. Malahan persepsi negatif 
masyarakat sering beranggapan bahawa KV  disediakan bagi memenuhi  

pelajar yang tidak berprestasi tinggi dan sekolah-sekolah “drop-out” (Pang, 
2011) dan keupayaan menghasilkan pelajar berkemahiran tinggi masih sukar 
dicapai (Biden & Kamin, 2013). Di samping itu, keperluan akademik yang lebih 

rendah diperlukan bagi kemasukan ke program pendidikan teknikal dan 
vokasional (PTV) dan PTV hanya melahirkan pekerja kolar biru (Khadijah, 
Rahim & Abd Hair, 2013) dan ini berterusan menyumbang stigma negatif 

masyarakat terhadap KV.  
 

 
Tambahan pula, tinjauan literatur menunjukkan individu yang melakukan 
tingkah laku menyimpang bukanlah orang yang jahat dan tidak 

menyenangkan (James et al., 2005). Malah lebih sukar apabila tingkah laku 
menyimpang ini dilakukan secara bersembunyi dan tidak dapat dikesan oleh 
organisasi (Moore et al., 2012). Walaupun guru KV terikat dengan peraturan 

yang berkuatkuasa dalam perkhidmatan awam, mekanisme yang ada dilihat 
kurang berkesan untuk mengatasi berlakunya penyimpangan tingkah laku 
(Kaplan, 2008). Bagi menjelaskan fenomena yang dikaji, Teori Kognitif Sosial, 

Teori Ketakterlibatan Moral dan Teori Pertukaran Sosial digunakan sebagai 
asas membangunkan rangka kerja kajian. 
 

 
Kajian ini melalui proses pengumpulan data selama lebih kurang tiga bulan 
mulai bulan September 2015 hingga November 2015. Oleh kerana objektif 

kajian ialah menentukan kesan pengantara ketakterlibatan moral terhadap 
penyimpangan tingkah laku guru, maka guru KV merupakan individu 
digunakan sebagai unit analisis dalam kajian ini.  

 
 

1.8 Limitasi Kajian 
 
Kajian ini menggunakan guru KV sebagai unit analisis. Guru KV selaku 

responden yang terpilih menjawab sendiri soal selidik berdasarkan 
pemahaman terhadap kenyataan yang diberikan. Kajian berkaitan dengan 
penyimpangan tingkah laku guru dilihat sebagai isu yang sensitif oleh 

sesetengah pihak. Oleh yang demikian, berkemungkinan guru KV tidak 
menjawab dengan jujur dan tidak tepat berdasarkan situasi sebenar yang 
berlaku. Secara umum, penyelidik mengandaikan bahawa pegawai memahami 

soal selidik yang diberikan dan jawapan yang dikemukakan oleh responden 
berkenaan adalah jujur. 
 

 
Tambahan lagi, pengkaji menjangkakan kajian penyimpangan tingkah laku 
guru merupakan isu sensitif dan menyebabkan kadar bias adalah tinggi. 

Wujud kemungkinan sesetengah guru lebih terbuka untuk menjawab dengan 
jujur berbanding guru yang lain yang menjawab dengan rasa was-was atau 

bersembunyi dari fakta sebenar kerana takut diketahui dan diambil tindakan. 
Keadaan ini mengganggu ketepatan keputusan yang diperolehi. Justeru, 

Podsakoff, MacKenzie, Lee dan Podsakoff (2003) mencadangkan maklumat 
responden dirahsiakan dan tanpa nama bagi mengelakkan bias 
kebolehinginan sosial.  

 
 
Kajian ini menumpukan kepada guru KV di seluruh Malaysia sebagai populasi. 

Terdapat perbezaan tingkah laku guru KV jika dibandingkan dengan sekolah 
lain. Justeru, dapatan kajian ini tidak boleh digunakan untuk mengeneralisasi 

kepada semua sekolah dan profesion yang lain. Selanjutnya, disebabkan 
kajian ini mengenal pasti tingkah laku guru, dijangkakan kesan hawthorne 
mempengaruhi hasil kajian ini. Guru KV akan menggambarkan mereka 

bertingkah laku positif kerana sedang diperhatikan atau terlibat secara 
langsung dalam kajian ini.  
 

 
1.9 Definisi Operasional 
 

Istilah-istilah yang digunakan dalam kajian ini akan didefinisikan secara 
konsepsual dan operasional bertujuan memberikan panduan dalam usaha 
untuk mengelakkan sebarang salah faham atau kekeliruan. 

 
 
1.9.1 Penyimpangan Tingkah Laku  

 
Penyimpangan tingkah laku secara konsepsual didefinisikan sebagai tingkah 
laku sukarela yang melanggar norma organisasi dan dengan perbuatan 

tersebut ia mengancam situasi yang harmoni terhadap individu atau organisasi 
atau kedua-duanya (Robinson & Bennett, 1995). 

 
 
Manakala dalam konteks kajian ini, penyimpangan tingkah laku secara 

operasional didefinisikan sebagai tingkah laku sukarela yang berkaitan dengan 
penyimpangan interpersonal, pendidikan, masa dan kerjasama yang 
mengancam norma organisasi dan perbuatan tersebut mampu mengancam 

suasana harmoni guru atau KV atau kedua-duanya. 
 
 

1.9.2 Individualisme-Kolektivisme 
 
Individualisme-kolektivisme secara konsepsualnya merujuk kepada hubungan 

yang terjalin antara individu dalam sesuatu kumpulan. Individualisme 
mementingkan kebebasan, keseronokan, ekspresi dan masa yang diurus oleh 
dirinya sendiri. Mereka juga percaya bahawa matlamat dan hala tuju individu 

adalah lebih penting dari matlamat berkumpulan. Mereka juga mementingkan 
nilai, hak dan pencapaian mereka. Manakala, kolektivisme mengutamakan 



© C
OPYRIG

HT U
PM

15 

 

sistem sosial berbanding sistem diri. Kolektivisme sentiasa mengambil berat di 
antara satu sama lain, memberikan perlindungan, kesetiaan dan keselamatan 

kepada ahli-ahlinya. Malahan individu berorientasi kolektivisme ini memberi 
penekanan terhadap kewajipan di antara satu sama lain dan keperluan untuk 
memenuhi keperluan kumpulan berbanding keperluan diri sendiri (Hofstede, 

Geert & Minkov, 2010). 
 
 

Sehubungan itu, dalam konteks kajian ini individualisme-kolektivisme secara 
operasional didefinisikan sebagai gambaran orientasi individu berdasarkan 

nilai, matlamat, hala tuju dan pencapaian sama ada secara individu atau 
secara berkumpulan. 
 

 
1.9.3 Penyalahgunaan Penyeliaan 
 

Penyalahgunaan penyeliaan secara konsepsual ialah persepsi pekerja 
berhubung sejauh mana pihak atasannya melakukan perbuatan yang 
bertentangan terhadap mereka sama ada secara lisan atau tidak tetapi tidak 

termasuk tindakan secara fizikal (Tepper, 2000). 
 
 

Secara operasionalnya, penyalahgunaan penyeliaan merujuk kepada persepsi 
guru berhubung sejauh mana Pengarah KV melakukan perbuatan yang 
bertentangan terhadap mereka sama ada secara lisan atau tidak tetapi tidak 

termasuk tindakan secara fizikal. 
 
 

1.9.4 Tekanan Penghasilan 
 

Tekanan penghasilan secara konsepsual merujuk kepada sejauh mana 
tekanan terhadap pekerja bagi mencapai sasaran yang ditetapkan (Patterson 
et al., 2005). 

 
 
Manakala secara operasional, tekanan penghasilan merujuk kepada persepsi 

guru berhubung sejauh mana tekanan yang dialami bagi mencapai sasaran 
yang ditetapkan di KV. 
 

 
1.9.5 Ketakterlibatan Moral 
 

Ketakterlibatan moral secara konsepsual dan operasional merujuk kepada 
kecenderungan individu dan dalam konteks kajian ini adalah guru dalam 
menghasilkan tindak balas kognitif dengan menstrukturkan tindakan yang 

diambil itu kurang mendatangkan kemudaratan, meminimumkan 
tanggungjawab seseorang terhadap tindakannya atau melemahkan 

penderitaan orang lain melalui justifikasi moral, perbandingan paliatif, 
pelabelan eufemistik, perubahan tanggungjawab, resapan tanggungjawab, 

salah tafsir akibat, nyahinsani dan penyebab kesalahan (Bandura, 1999). 
 
 

1.10 Ringkasan 
 
Secara keseluruhan, bab ini menjelaskan kecenderungan pengkaji untuk 

memahami fenomena penyimpangan tingkah laku guru KV di bawah 
pengurusan Bahagian Pengurusan Teknikal dan Vokasional (BPTV), KPM. 

Kajian ini menentukan hubungan antara individualisme-kolektivisme, 
penyalahgunaan penyeliaan, tekanan penghasilan dan penyimpangan tingkah 
laku guru. Ketakterlibatan moral digunakan sebagai faktor pengantara dalam 

hubungan tersebut. 
 
 

Bab ini juga disusun secara sistematik didahului dengan latar belakang kajian, 
penyataan masalah, persoalan kajian, objektif kajian, kepentingan kajian, 
skop kajian, limitasi kajian dan definisi terma-terma yang diguna pakai. 

Selanjutnya bab dua menerangkan tentang kajian-kajian yang telah dilakukan 
yang mendasari kajian ini melibatkan tinjauan literatur berkaitan 
individualisme-kolektivisme, penyalahgunaan penyeliaan, tekanan 

penghasilan, ketakterlibatan moral dan penyimpangan tingkah laku. 

